


            - PRIJEDLOG - 

 

Na osnovu člana 19. stav 1. tačka c) i člana 37. stav 1. tačka f) Ustava Zeničko-dobojskog 

kantona, člana 151. stav (3) Zakona o zaštiti prirode („Službene novine Federacije BiH”, broj: 66/13 i 

10/25), člana 20. stav (3) Zakona o proglašenju Zaštićenog područja planine Zvijezda („Službene 

novine Zeničko-dobojskog kantona”, broj: 4/25) i člana 14. stav (1) Zakona o proglašenju Spomenika 

prirode Tajan („Službene novine Zeničko-dobojskog kantona”, broj: 3/08 i 12/25), Skupština 

Zeničko-dobojskog kantona, na ____ sjednici održanoj _____ 2025. godine, donijela je  

 

ODLUKU 
O OSNIVANJU JAVNE USTANOVE ZA  

ZAŠTIĆENA PRIRODNA PODRUČJA 

 

DIO PRVI – OSNOVNE ODREDBE 

 

Član 1. 

(Osnivač i status ustanove) 

 

(1) Ovom odlukom Skupština Zeničko-dobojskog kantona, (u daljem tekstu: Osnivač) osniva 

Javnu ustanovu za zaštićena prirodna područja (u daljem tekstu: Javna ustanova). 

(2) Javna ustanova ima status pravnog lica, koje stiče upisom u sudski registar kod nadležnog 

suda. 

Član 2. 

(Naziv i sjedište ustanove) 

 

(1) Naziv Javne ustanove je: Javna ustanova za zaštićena prirodna područja. 

(2) Skraćeni naziv Javne ustanove je: JU za zaštićena prirodna područja. 

(3) Sjedište Javne ustanove je u Zenici, na adresi: Ulica Mehmedalije Tarabara br 15. 

(4) Javna ustanova može promijeniti naziv i sjedište, uz saglasnost Osnivača. 

(5) Odluka o promjeni sjedišta i odluka o promjeni naziva Javne ustanove donose se na način 

utvrđen Pravilima Javne ustanove.  

 

DIO DRUGI – DJELATNOST JAVNE USTANOVE 

 

Član 3. 

(Djelatnost) 

 

(1) Javna ustanova upravlja Spomenikom prirode "Tajan" i Zaštićenim područjem planine 

Zvijezda, u skladu sa propisima o proglašenju zaštićenih prirodnih područja, prostornim 

planovima područja posebnih obilježja i planovima upravljanja. 

(2) Javna ustanova obavlja djelatnost zaštite, održavanja i promocije zaštićenih područja i drugih 

zaštićenih prirodnih vrijednosti u cilju zaštite i očuvanja izvornosti prirode, osiguravanja 

nesmetanog odvijanja prirodnih procesa i održivog korištenja prirodnih dobara, te nadzora 

nad provođenjem uslova i mjera zaštite na području na kome upravlja.    

(3) Javna ustanova nadzire i način obavljanja dozvoljenih djelatnosti, u cilju osiguranja 

racionalnog i održivog korištenja prirodnih dobara.     

 



Član 4.  

(Šifra djelatnosti) 

Šifra djelatnosti Javne ustanove određena je prema Odluci o klasifikaciji djelatnosti Bosne i 

Hercegovine 2010 ("Službeni glasnik BiH", broj 47/10) i glasi:  

 

02.10 - Uzgoj šuma i ostale djelatnosti u šumarstvu;  

 

02.20 - Sječa drva (iskorištavanje šuma);  

 

02.40 - Pomoćne usluge u šumarstvu;  

 

46.71 - Trgovina na veliko krutim, tečnim i plinovitim gorivima i srodnim proizvodima;  

 

47.62 - Trgovina na malo novinama, papirnom robom i pisaćim priborom u specijaliziranim   

             prodavnicama;  

 

47.78 - Ostala trgovina na malo novom robom u specijaliziranim prodavnicama;  

 

49.39 - Ostali kopneni prijevoz putnika, d.n.;  

 

56.10 - Djelatnost restorana i ostalih objekata za pripremu i usluživanje hrane;  

 

58.19 - Ostala izdavačka djelatnost;  

 

73.11- Agencije za promociju (reklamu i propagandu);  

 

79.90 - Ostale rezervacijske usluge i djelatnosti u vezi s njima;  

 

84.12 - Reguliranje djelatnosti javnih subjekata koji pružaju zdravstvenu zaštitu, usluge u 

            obrazovanju i kulturi i druge društvene usluge, osim obaveznog socijalnog osiguranja;  

 

91.02 - Djelatnost muzeja;  

 

91.04 - Djelatnost botaničkih i zooloških vrtova i prirodnih rezervata;  

 

93.29 - Ostale zabavne i rekreacijske djelatnosti.  

 

Član 5.  

(Način promjene djelatnosti) 

 

Javna ustanova može proširiti ili promijeniti djelatnost iz člana 3. ove odluke, o čemu odluku 

donosi Osnivač.     

 

 

 

 

 



Član 6. 

(Saradnja sa državnim organima i fizičkim licima) 

 

Javna ustanova, u ostvarivanju svoje djelatnosti, sarađuje sa državnim organima svih nivoa 

vlasti, pravnim i fizičkim licima u Zeničko-dobojskom kantonu, Federaciji Bosne i Hercegovine, 

Bosni i Hercegovini i inostranstvu. 

 

Član 7. 

(Javnost rada) 

(1) Rad Javne ustanove je javan. 

(2) Javnost rada osigurava se na način i pod uvjetima utvrđenim Pravilima Javne ustanove. 

 

 

Član 8.  

 (Sredstva za osnivanje i odgovornost za obaveze u pravnom prometu) 

 

(1) Osnivački ulog Javne ustanove čini novac iskazan u iznosu od 1.000,00 KM (slovima: 

jednahiljada i 00/100 KM), koja su osigurana u Budžetu Zeničko-dobojskog kantona (u 

daljem tekstu: Kanton). 

(2) Sredstva za osnivanje Javne ustanove obezbjeđuje Osnivač. 

(3) Za svoje obaveze Javna ustanova odgovara neograničeno cjelokupnom svojom imovinom. 

(4) Osnivač Javne ustanove je odgovoran za obaveze ove ustanove samo do visine osnivačkog 

uloga. 

Član 9. 

(Izvori i način obezbjeđivanja sredstava) 

 

Sredstva za rad Javne ustanove obezbjeđuju se iz: 

a) Budžeta Kantona, 

b) namjenskih sredstava za zaštitu okoline 

c) vlastitih prihoda Javne ustanove, 

d) donacija i transfera od drugih nivoa vlasti po osnovu odobrenih projekata,  

e) drugih izvora, utvrđenih zakonskim i podzakonskim propisima.     

 

 

Član 10. 

(Način raspolaganja sredstvima) 

 

(1) Javna ustanova raspolaže sredstvima u skladu sa važećim zakonskim i podzakonskim 

aktima. 

(2) Višak prihoda nad rashodima ustanova koristi isključivo za obnavljanje, unapređenje i 

razvoj djelatnosti, te za pokriće eventualnog gubitka. 

 

 



Član 11. 

(Odgovornost i obaveze Javne ustanove prema Osnivaču) 

 

(1) Javna ustanova je odgovorna Osnivaču za rezultate svog rada i ostvarivanje ciljeva u svim 

oblastima za koje je nadležna. 

(2) Obaveze Javne ustanove prema Osnivaču su da: 

a) pribavi saglasnost Osnivača za sve statusne promjene, uključujući promjenu naziva, 

sjedišta, djelatnosti i druge promjene u skladu sa zakonom), 

b) najmanje jednom godišnje Osnivaču podnosi izvještaj o radu i finansijskom 

poslovanju, 

c) izvršava druge obaveze propisane zakonom, ovom odlukom o osnivanju, statutom i 

drugim važećim propisima.  

 

Član 12. 

(Odgovornost u pravnom prometu) 

 

Javna ustanova u pravnom prometu istupa samostalno, a u okviru svojih ovlaštenja utvrđenih ovom 

Odlukom. 

 

DIO TREĆI - ORGANI JAVNE USTANOVE 

 

Član 13. 

(Organ upravljanja i način imenovanja) 

 

(1) Organ upravljanja u Javnoj ustanovi je Upravni odbor. 

(2) Upravni odbor se sastoji od tri člana. 

(3) Jedan član Upravnog odbora, po pravilu, imenuje se iz reda stručnih radnika zaposlenih u 

Javnoj ustanovi. 

(4) Izuzetno, ukoliko u Javnoj ustanovi nema stručnih radnika ili se niko od njih ne prijavi za 

imenovanje, umjesto njih se imenuje predstavnik Osnivača. 

(5) Predsjednika i članove upravnog odbora imenuje Vlada Kantona, na prijedlog Ministarstva za 

prostorno uređenje, promet i komunikacije i zaštitu okoline (u daljem tekstu: Ministarstvo), 

po postupku i na način utvrđen zakonom kojim se uređuju ministarska, vladina i druga 

imenovanja Federacije Bosne i Hercegovine. 

(6) Predsjednik i članovi Upravnog odbora imenuju se na period od četiri godine i mogu biti 

ponovo imenovani, ali najviše dva uzastopna mandata. Ponovno imenovanje je moguće tek 

nakon što prođe mandat od četiri godine drugog člana na toj poziciji. 

 

 

Član 14. 

 (Način razrješenja organa upravljanja) 

 

(1) Vlada Kantona može razriješiti predsjednika i članove Upravnog odbora Javne ustanove i 

prije vremena za koje su imenovani i to: 

a) ako utvrdi da su odgovorni za neuspješan ili nezakonit rad Javne ustanove,  

b) na njihov lični zahtjev,  



c) u slučaju da Osnivač ne usvoji godišnji izvještaj o radu i finansijskom poslovanju 

Javne ustanove, 

d) prestanak radnog odnosa u ustanovi ako je član iz reda stručnih radnika, 

e) kršenje odredbi zakona, osnivačkog akta ili statuta Javne ustanove, 

f) sukob interesa ili zloupotreba položaja, 

g) neodazivanje na sjednice, nemar u obavljanju funkcije, 

h) odbijanje da se učestvuje u donošenju akata bez opravdanog razloga, 

i) ignorisanje saglasnosti ili odluka koje je donio osnivač, 

j) povreda kodeksa ponašanja Javne ustanove, profesionalne etike ili zakonitih 

procedura, 

k) zbog sudske odluke koja utvrđuje zabranu obavljanja funkcija u javnom sektoru. 

l) u drugim slučajevima utvrđenim zakonom i Pravilima Javne ustanove.   

(2) Način razrješenja predsjednika i članova Upravnog odbora u slučajevima iz stava (1) ovog 

člana reguliše se Pravilima Javne ustanove, u skladu sa zakonom. 

 

Član 15. 

(Nadležnost Upravnog odbora)  

Upravni odbor Javne ustanove nadležan je da: 

a) Donosi Pravila Javne ustanove uz saglasnost Vlade Kantona, 

b) Donosi opći akt o unutrašnjoj organizaciji i sistematizaciji radnih mjesta u Javnoj 

ustanovi, uz saglasnost Vlade Kantona, 

c) Donosi cjenovnik o visini naknada za izvršene usluge, uz saglasnost Vlade Kantona, 

d) Donosi druge opće akte, uz saglasnost Vlade Kantona, 

e) Utvrđuje godišnji program rada Javne ustanove i nadzire njegovo izvršenje, 

f) Imenuje i razrješava direktora, odnosno vršioca dužnosti direktora, Javne ustanove 

uz saglasnost Vlade Kantona, 

g) Usmjerava, kontrolira i ocjenjuje rad direktora Javne ustanove, 

h) Utvrđuje plan rada i razvoja, 

i) Donosi finansijski plan i usvaja godišnji obračun, 

j) Usvaja izvještaj o finansijskom poslovanju, 

k) odlučuje o korištenju sredstava preko iznosa utvrđenog pravilima ustanove, 

l) Odlučuje kao drugostepeni organ po prigovoru radnika podnesenim protiv akata 

direktora kojima se odlučuje o pravima, obavezama i odgovornostima radnika iz 

radnog odnosa,  

m) Rješava pitanja odnosa sa Osnivačem, 

n) Odgovara Osnivaču za rezultate rada javne ustanove, 

o) Podnosi Osnivaču, najmanje jedanput godišnje, izvještaj o radu i finansijskom 

poslovanju, 

p) Obavlja i druge poslove u skladu sa zakonom i općim aktima javne ustanove. 



Član 16. 

(Organ rukovođenja i način imenovanja) 

 

(1) Organ rukovođenja u Javnoj ustanovi je direktor. 

(2) Direktora imenuje Upravni odbor, uz saglasnost Vlade Kantona, na osnovu javnog konkursa 

po postupku i na način utvrđen zakonom kojim se uređuju ministarska, vladina i druga 

imenovanja Federacije Bosne i Hercegovine. 

(3) Direktor Javne ustanove ne može biti član Upravnog odbora. 

(4) Uslovi za imenovanje direktora regulišu se u Pravilima Javne ustanove u skladu sa zakonskim 

i podzakonskim aktima. 

(5) Direktor se imenuje na period od četiri godine i po isteku tog perioda ista osoba se može 

ponovno imenovati, a najviše dva puta uzastopno. 

 

Član 17. 

(Vršilac dužnosti direktora) 

 

(1) Ako direktor nije imenovan, Upravni odbor će bez konkursa imenovati vršioca dužnosti 

direktora iz reda stručnih radnika zaposlenih u Javnoj ustanovi, uz prethodnu saglasnost 

Vlade Kantona. 

(2) Izuzetno, ukoliko u Javnoj ustanovi nema zaposlenih stručnih radnika koji ispunjavaju uslove 

za direktora, tada se može imenovati i vršilac dužnosti direktora ispred Osnivača, uz 

saglasnost Vlade Kantona. 

(3) Vršilac dužnosti direktora ima sva prava i obaveze koje po zakonu ima direktor. 

(4) Vršilac dužnosti direktora može rukovoditi Javnom ustanovom do imenovanja direktora, a 

najduže šest mjeseci od dana njegovog imenovanja. 

 

Član 18. 

(Način razrješenja organa rukovođenja) 

 

(1) Upravni odbor Javne ustanove razrješava direktora, uz saglasnost Vlade Kantona. 

(2) Upravni odbor Javne ustanove može, uz saglasnost Vlade Kantona, razriješiti direktora i prije 

vremena za koji je imenovan, ako utvrdi da je odgovoran za neuspješan ili nezakonit rad 

Javne ustanove, na lični zahtjev direktora, te u drugim slučajevima utvrđenim zakonom i 

Pravilima Javne ustanove. 

(3) Ukoliko utvrdi da je odgovoran za neuspješan ili nezakonit rad Javne ustanove, prijedlog za 

prijevremeno razrješenje direktora može dati Vlada Kantona, predsjednik odnosno član 

upravnog odbora ili nadzorni odbor. 

(4) U slučaju da Osnivač ne usvoji godišnji izvještaj o radu i finansijskom poslovanju Javne 

ustanove, Upravni odbor može, uz saglasnost Vlade, razriješiti direktora i prije isteka mandata 

na koji je imenovan. 

(5) Uslovi i način razrješenja direktora u slučajevima iz stava (2), (3) i (4) ovog člana regulišu se 

Pravilima Javne ustanove, u skladu sa zakonom. 

 



Član 19. 

(Nadležnost direktora Javne ustanove) 

 

(1) Direktor javne ustanove nadležan je da: 

a) Predstavlja i zastupa Javnu ustanovu, 

b) Organizira poslovanje i rukovodi radom Javne ustanove, 

c) Stara se o blagovremenom osiguranju finansijskih sredstava potrebnih za 

zadovoljavanje potreba iz domena djelatnosti Javne ustanove, 

d) Stara se o izvršavanju ugovora i sporazuma koje Javna ustanova zaključi ili im 

pristupi, 

e) Predlaže Upravnom odboru mjere za efikasno i zakonito obavljanje djelatnosti, 

unutrašnju organizaciju i sistematizaciju poslova i osnove plana rada i razvoja, 

f) Izvršava odluke Upravnog odbora, 

g) Podnosi Upravnom odboru izvještaje o finansijskom poslovanju, 

h) Predlaže Upravnom odboru godišnji plan rada, 

i) Odlučuje o pravima, obavezama i odgovornostima iz radnog odnosa zaposlenika 

javne ustanove, 

j) Obavlja i druge poslove utvrđene zakonom i općim aktima Javne ustanove.   

(2) Direktor je odgovoran Upravnom odboru Javne ustanove za zakonitost rada ustanove. 

 

Član 20.  

(Organ kontrole poslovanja i način imenovanja) 

 

(1) Organ kontrole poslovanja Javne ustanove je Nadzorni odbor koji se sastoji od tri člana. 

(2) Predsjednika i članove Nadzornog odbora imenuje Vlada Kantona, u skladu sa zakonom 

kojim se uređuju ministarska, vladina i druga imenovanja u Federaciji Bosne i Hercegovine. 

(3) Najmanje jedan član Nadzornog odbora imenuje se iz reda stručnih radnika zaposlenih u 

Javnoj ustanovi. 

(4) Izuzetno, ukoliko u Javnoj ustanovi nema stručnih radnika ili se niko od njih ne prijavi za 

imenovanje, umjesto njih se imenuje predstavnik Osnivača. 

(5) Predsjednik i članovi Nadzornog odbora imenuju se na period od četiri godine i mogu biti 

ponovo imenovani, ali najviše dva uzastopna mandata. Ponovno imenovanje je moguće tek 

nakon što prođe mandat od četiri godine drugog člana na toj poziciji.  

 

Član 21.  

(Nadležnosti Nadzornog odbora) 

 

Nadzorni odbor Javne ustanove nadležan je da: 

a) analizira izvještaje o poslovanju Javne ustanove, 

b) u obavljanju nadzora nad upotrebom sredstava za rad, pregleda godišnji izvještaj o poslovanju 

i godišnji obračun, 

c) pregleda i provjerava urednost i zakonitost vođenja poslovnih knjiga, 

d) izvještava Osnivača, Upravni odbor i direktora o rezultatima nadzora. 



Član 22.  

(Način razrješenja organa kontrole poslovanja) 

(1) Vlada Kantona može razriješiti predsjednika i članove Nadzornog odbora Javne ustanove i 

prije vremena za koje su imenovani na njihov lični zahtjev, ili u slučaju da Skupština ne 

usvoji godišnji izvještaj o radu i finansijskom poslovanju Javne ustanove, odnosno u drugim 

slučajevima utvrđenim Pravilima Javne ustanove.  

(2) Uslovi i način razrješenja predsjednika i članova Nadzornog odbora regulišu se Pravilima 

Javne ustanove. 

 

 

DIO ČETVRTI - OPĆI AKTI JAVNE USTANOVE 

Član 23.  

(Osnovni i drugi opći akti Javne ustanove) 

 

(1) Osnovni opći akt Javne ustanove su Pravila Javne ustanove. 

(2) Pravila Javne ustanove sadrže odredbe o:   

a) nazivu i sjedištu; 

b) osnivaču i obavezama prema osnivaču; 

c) pečatu i štambilju; 

d) zastupanju i predstavljanju; 

e) djelatnosti Javne ustanove; 

f) organizaciji Javne ustanove; 

g) općim aktima i načinu njihova donošenja; 

h) odnosu prema korisnicima usluga; 

i) načinu raspoređivanja sredstava za rad; 

j) imenovanju i razrješavanju direktora; 

k) imenovanju i razrješavanju članova drugih organa Javne ustanove, njihovim pravima, 

obavezama i odgovornostima, uvjetima i načinu izbora i razrješenja; 

l) načinu ostvarivanja javnosti rada; 

m) rješavanju o pravima zaposlenika iz oblasti radnih odnosa; 

n) finansiranju i finansijskom poslovanju; 

o) drugim pitanjima od značaja za rad Javne ustanove i za ostvarivanje prava i obaveza 

zaposlenih u Javnoj ustanovi, sukladno zakonu i drugim propisima. 

(3) Saglasnost na opće akte daje Vlada Kantona. 

 

Član 24. 

(Nadzor nad radom Javne ustanove) 

(1) Nadzor nad zakonitošću rada i općih akata Javne ustanove, obavlja Ministarstvo. 

(2) U vršenju nadzora nad zakonitosti rada Ministarstvo ima pravo i dužnost da obustavi od 

izvršenja opći akt Javne ustanove za koji smatra da nije u saglasnosti sa ustavom ili je u 

suprotnosti sa zakonom.  

(3) Ako je Ministarstvo obustavilo izvršenje općeg akta iz stava (2) ovog člana, dužno je da u 

roku od osam dana od dana dostavljanja Javnoj ustanovi rješenja o obustavi, pokrene pred 



nadležnim ustavnim sudom postupak za ocjenjivanje ustavnosti odnosno zakonitosti 

obustavljenog akta i da o tome obavijesti Javnu ustvanovu.  

(4) Ako Ministarstvo ne postupi na način propisan u stavu (3) ovog člana obustavljeni opći 

akt može se primijeniti po proteku roka od osam dana od dana dostavljanja Javnoj 

ustanovi rješenja o obustavi.  

 

DIO PETI - PRIJELAZNE I ZAVRŠNE ODREDBE  

Član 25. 

(Ravnopravnost spolova) 

 

 Gramatička terminologija u ovoj odluci podrazumijeva uključivanje oba spola. 

 

Član 26. 

(Privremeni Upravni odbor) 

 

(1) Vlada će imenovati Privremeni Upravni odbor Javne ustanove, u roku od 30 dana od dana 

stupanja na snagu ove odluke, koji će upravljati Javnom ustanovom do konačnog imenovanja 

Upravnog odbora te ustanove, a najduže do šest mjeseci. 

(2) Privremeni Upravni odbor je obavezan, u roku od 60 dana od dana imenovanja, donijeti Pravila 

Javne ustanove i utvrditi unutarnju organizaciju i sistematizaciju radnih mjesta, te poduzeti ostale 

neophodne radnje za početak rada te ustanove. 

 

Član 27. 

(Vršilac dužnosti direktora) 

 

(1) Privremeni Upravni odbor, uz saglasnost Vlade, će imenovati vršioca dužnosti direktora Javne 

ustanove u roku od 30 dana od dana njihovog imenovanja, koji će izvršiti upis Javne ustanove u 

sudski registar.  

(2) Vršilac dužnosti se imenuje do konačnog imenovanja direktora te ustanove, a najduže do šest 

mjeseci. 

 

Član 28. 

(Upis u sudski registar) 

 

Ova Odluka predstavlja osnivački akt na temelju kojeg će se izvršiti upis Javne ustanove u 

sudski registar. 

 

Član 29. 

(Stupanje na snagu) 

 

Ova odluka stupa na snagu osmog dana od dana objavljivanja u „Službenim novinama 

Zeničko-dobojskog kantona“. 

 

 

Broj : 01-02-          /25                                                                 

Zenica, __. __.2025. godine                                              

PREDSJEDAVAJUĆI SKUPŠTINE 

ZENIČKO-DOBOJSKOG KANTONA 

 

 

Ćazim Huskić 



O B R A Z L O Ž E NJ E 

 

I - PRAVNI OSNOV  

 

Pravni osnov za donošenje ove Odluke sadržan je u:  

- članu 19. stav 1. tačka c) i člana 37. stav 1. tačka f)  Ustava Zeničko-dobojskog kantona 

- članu 151. stav (3) Zakona o zaštiti prirode („Službene novine Federacije BiH”, broj: 

66/13 i 10/25), 

- članu 3. i 6. Zakona o ustanovama („Službeni list R BiH“ br. 6/92, 8/93 i 13/94), 

- članu 20. stav (3) Zakona o proglašenju Zaštićenog područja planine Zvijezda ("Sl. novine 

Zeničko-dobojskog kantona", br. 4/25), i 

- članu 14. stav (1) Zakona o proglašenju Spomenika prirode Tajan („Službene novine 

Zeničko-dobojskog kantona”, broj: 3/08 i 12/25). 

 

II - RAZLOZI ZA DONOŠENJE ODLUKE 

 

Članom 151. stav (3) Zakona o zaštiti prirode („Službene novine Federacije BiH”, broj: 66/13 

i 10/25) propisano je da „Javne ustanove za upravljanje ostalim zaštićenim područjima i drugim 

zaštićenim prirodnim vrijednostima osnivaju skupštine kantona“. 

U članu 20. stav (3) Zakona o proglašenju Zaštićenog područja planine Zvijezda ("Sl. novine 

Zeničko-dobojskog kantona", br. 4/25) propisano je da „Skupština Zeničko-dobojskog kantona može 

formirati novu javnu ustanovu za upravljanje Zaštićenim područjem u roku od dvije godine od dana 

stupanja na snagu ovog Zakona“. 

U članu 14. stav (1) Zakona o proglašenju Spomenika prirode Tajan („Službene novine 

Zeničko-dobojskog kantona”, broj: 3/08 i 12/25) propisano je da „Upravljanje Spomenikom prirode, 

u skladu sa ovim Zakonom, Prostornim planom područja posebnih obilježja, Planom upravljanja i 

drugim propisima, povjerava se Upravitelju Spomenika prirode kojeg osniva Skupština Zeničko-

dobojskog kantona“. 

Očuvanje zaštićenih prirodnih područja direktno zavisi od odabira efikasnog načina 

upravljanja. S tim u vezi, upravljanje zaštićenim područjima diljem svijeta zavisi od utvrđenih 

principa upravljanja što predstavlja kontinuirani proces sa učešćem niza interesnih strana. Efikasno 

upravljanje zaštićenim područjima sažeto je u skup osnovnih principa koji podrazumijevaju 

legitimnost, pravac, izvođenje, odgovornost, pravednost te principe jednakosti, participativnosti, 

transparentnosti i poštivanje lokalnih prava. 

  

S obzirom na navedeno, smatramo opravdanim aktivnosti na osnivanju Javne ustavnove za 

zaštićena prirodna područja koja će obuhvatiti upravljanje do sada proglašenim zaštićenim prirodnim 

područjima – Spomenikom prirode Tajan i Zaštićenim područjem planine Zvijezda. 

 

 



III - OBRAZLOŽENJE PREDLOŽENIH PRAVNIH RJEŠENJA 

 

Ova odluka sadrži pet dijelova, odnosno 29 članova. 

Članom 1. predložene Odluke definisano je, da Zeničko-dobojski kanton osniva Javnu 

ustanovu za zaštićena prirodna područja, te da ista ima status pravnog lica. 

Članom 2. predložene Odluke utvrđen je naziv i skraćeni naziv Javne ustanove, njeno 

sjedište, te mogućnost promjene naziva i sjedišta Javne ustanove, uz saglasnost Osnivača, a što je 

regulisano čl. 19. - 21. Zakona o ustanovama. 

Članom 3. predložene Odluke utvrđeno je, da Javna ustanova upravlja zaštićenim područjima 

u Zeničko-dobojskom kantonu i to: Spomenikom prirode "Tajan" i Zaštićenim područjem planine 

Zvijezda, u skladu sa propisima o proglašenju zaštićenih prirodnih područja, prostornim planovima 

područja posebnih obilježja i planovima upravljanja. Istim članom utvrđena je djelatnost Javne 

ustanove, koja je propisana članom 152. st. (1) i (2) Zakona o zaštiti prirode. 

Članom 4. predložene Odluke navedene su šifre djelatnosti Javne ustanove prema Odluci o 

klasifikaciji djelatnosti Bosne i Hercegovine ("Službeni glasnik BiH", broj 47/10). 

Članom 5. predložene Odluke propisano je, da Javna ustanova može proširiti ili promijeniti 

djelatnost, o čemu odluku donosi Osnivač. 

Članom 6. predložene Odluke propisani su principi ostvarivanja saradnje sa državnim 

organima i fizičkim licima. 

Članom 7. predložene Odluke utvrđeni su principi javnosti rada Javne ustanove.  

Članom 8. predložene Odluke propisana je visina osnivačkog uloga Javne ustanove, koji 

organ obezbjeđuje sredstva za njeno osnivanje, kao i odgovornosti u pravnom prometu. 

Članom 9. predložene Odluke utvrđeni su izvori i način obezbjeđivanja sredstava za rad i 

obavljanje djelatnosti Javne ustanove.  

Članom 10. predložene Odluke definisano je, da Javna ustanova raspolaže sredstvima u 

skladu sa važećim zakonskim i podzakonskim propisima u ovoj oblasti. 

Članom 11. predložene Odluke utvrđene su odgovornosti i obaveze Javne ustanove prema 

Osnivaču, u smislu pribavljanja saglasnosti kod svih statusnih promjena (promjena naziva, sjedišta, 

djelatnosti i drugih promjena utvrđenih zakonom), podnošenja izvještaja o radu i finansijskom 

poslovanju, kao i izvršavanja drugih obaveza utvrđenih zakonom. 

Članom 12. predložene Odluke utvrđena je odgovornost u pravnom prometu i odnos Osnivača 

prema obavezama Javne ustanove. 

Članom 13. predložene Odluke utvrđeno je, da Javnom ustanovom upravlja Upravni odbor, 

koga imenuje Vlada ZDK na period od četiri godine, sa mogućnošću ponovnog imenovanja. Istim 

članom definisano je, da se upravni odbor sastoji od tri člana, te da se jedna trećina članova, po 

pravilu, imenuje iz reda stručnih radnika zaposlenih u Javnoj ustanovi, a što je u skladu sa članom 25. 

stav (4) Zakona o ustanovama. 

Članom 14. predložene Odluke utvrđeni su slučajevi u kojima Vlada Kantona može razriješiti 

predsjednika i članove Upravnog odbora Javne ustanove, te da se način razrješenja organa 

upravljanja reguliše Pravilima Javne ustanove, u skladu sa zakonom.  

Članom 15. predložene Odluke utvrđene su nadležnosti Upravnog odbora. 

Članom 16. predložene Odluke propisano je, da direktor rukovodi Javnom ustanovom, zatim 

da ga imjenuje Upravni odbor na osnovu javnog konkursa, uz saglasnost Vlade Kantona, kao i da 

direktor ne može biti član Upravnog odbora. Istim članom definisano je, da se uslovi za imenovanje 

direktora regulišu Pravilima Javne ustanove, u skladu sa zakonskim i podzakonskim aktima. 

 

 



Članom 17. predložene Odluke propisano je, da u slučaju neimenovanja direktora, Upravni 

odbor imenuje bez konkursa vršioca dužnosti direktora iz reda stručnih radnika zaposlenih u Javnoj 

ustanovi, uz prethodnu saglasnost Vlade Kantona. Vršilac dužnosti, u skladu sa istim članom, ima 

sva prava i obaveze koje po zakonu ima direktor, a Javnom ustanovom može rukovoditi do 

imenovanja direktora, najduže šest mjeseci od dana njegovog imenovanja, što je u skladu sa članom 

31. Zakona o ustanovama. 

Članom 18. predložene Odluke definisan je način razrješenja organa rukovođenja i prije 

vremena za koji je imenovan. Istim članom utvrđeno je, da prijedlog za prijevremeno razrješenje 

direktora može dati Vlada Kantona, predsjednik odnosno član upravnog odbora ili nadzorni odbor, 

ukoliko utvrde da je odgovoran za neuspješan ili nezakonit rad Javne ustanove, a što je u skladu sa 

članom 33. Zakona o javnim ustanovama.  

Članom 19. predložene Odluke utvrđene su nadležnosti direktora Javne ustanove. 

Članom 20. predložene Odluke propisano je, da je organ kontrole poslovanja u Javnoj 

ustanovi Nadzorni odbor, koga imenuje Vlada ZDK na period od četiri godine, sa mogućnošću 

ponovnog imenovanja. Istim članom definisano je, da se nadzorni odbor sastoji od tri člana, te da se 

najmanje jedan član imenuje iz reda stručnih radnika zaposlenih u Javnoj ustanovi, a što je u 

regulisano članom 34. stav (4) Zakona o ustanovama. 

Članom 21. predložene Odluke utvrđene su nadležnosti Nadzornog odbora. 

Članom 22. predložene Odluke utvrđeni su slučajevi u kojima Vlada Kantona može razriješiti 

predsjednika i članove Nadzornog odbora Javne ustanove, te da se uslovi i način razrješenja organa 

kontrole poslovanja regulišu Pravilima Javne ustanove, u skladu sa zakonom.  Naime, ocijenjeno je 

da je prethodno navedeno potrebno regulisati kroz osnivački akt Ustanove, iako isto nije definisano u 

Zakonu o javnim ustanovama, a imajući u vidu mogućnost, da predsjednik ili član Nadzornog odbora 

može podnijeti lični zahtjev za razrješenje funkcije u tom Nadzornom odboru, kao i druge slučajeve 

koji se regulišu pomenutim Pravilima Javne ustanove.  

Članom 23. predložene Odluke definisano je, da su Pravila Javne ustanove njen osnovni opći 

akt, u skladu sa članom 37. Zakona o javnim ustanovama. Istim članom je definisano šta sadrži 

osnovni opći akt Javne ustanove. 

Članom 24. predložene Odluke utvrđeno je, da nadzor nad zakonitošću rada Javne ustanove 

vrši Ministarstvo za prostorno uređenje, promet i komunikacije i zaštitu okoline ZDK.  

Članom 25. predložene Odluke definisano je, da gramatička terminologija u ovoj odluci 

podrazumijeva uključivanje oba spola. 

Članom 26. predložene Odluke utvrđen je postupak imenovanja privremenog Upravnog 

odbora. 

Članom 27. predložene Odluke utvrđen je postupak imenovanja vršioca dužnosti direktora 

Javne ustanove. 

Članom 28. predložene Odluke definisano je, da će se na osnovu iste izvršiti na zahtjev 

ovlaštenog lica, upis Javne ustanove u sudski registar. 

Članom 29. predložene Odluke utvrđen je dan stupanja na snagu odluke u odnosu na njeno 

objavljivanje u „Službenim novinama Zeničko-dobojskog kantona“. 

 

Imajući u vidu navedeno, predlaže se Skupštini Zeničko-dobojskog kantona donošenje 

Odluke o osnivanju Javne ustanove za zaštićena prirodna područja. 

 

 



IV – FINANSIJSKA SREDSTVA 

 

Sredstva za realizaciju ove odluke obezbijeđena su Budžetom Zeničko-dobojskog kantona za 2025. 

godinu („Sl. novine Zeničko-dobojskog kantona“, br. 25/2024 i 12/2025), planirana na razdjelu 19, 

budžetska organizacija 01, potrošačka jedinica 0001 – Ministarstvo za prostorno uređenje, promet i 

komunikacije i zaštitu okoline, sa ekonomskim kodom 614100 – Tekući transfer za Kantonalnu javnu 

ustanovu za zaštićena prirodna područja ZDK (subanalitika: ZPP001, Izdaci iz Budžeta 2025. – Izvor 

10). 

 

 


















